
MEMORIA XUSTIFICATIVA 

CONVENIO DE COLABORACIÓN ENTRE A CONSELLERÍA DE POLÍTICA SOCIAL E IGUALDADE E A 

ASOCIACIÓN DE PERSOAS CON DISCAPACIDADE DA MARIÑA LUCENSE –  A  MARIÑA COGAMI 

PARA O FINANCIAMENTO DE ACTIVIDADES DE  INFORMACIÓN,  VALORACIÓN,  SEGUIMENTO E 

PROMOCIÓN  DA  AUTONOMÍA  PERSOAL  NO  CENTRO  DE  DÍA  PARA  PERSOAS  MAIORES  DE 

PALMEIRO XOVE NO EXERCICIO 2026

Primeiro.- Competencia

A  Comunidade  Autónoma  de  Galicia,  segundo  o  establecido  no  artigo  27.23  do  Estatuto  de 

autonomía de Galicia, en consonancia coas competencias outorgadas ás comunidades autónomas 

polo artigo 148.1.20 da Constitución española, ten competencia exclusiva en materia de asistencia 

social, polo que, na súa virtude aprobouse a Lei 13/2008, do 3 de decembro, de servizos sociais de 

Galicia.

A Consellería de Política Social e Igualdade é o departamento da administración autonómica ao que 

lle corresponde as competencias en materia de servizos sociais, e consecuentemente a atención do 

colectivo de persoas maiores, conforme ao Decreto 139/2024, do 20 de maio, polo que se establece 

a estrutura orgánica da Consellería de Política Social e Igualdade.

Que con carácter específico, corresponden, entre outras, á Dirección Xeral de Maiores e Atención 

Sociosanitaria, impulsar, planificar, coordinar e avaliar o conxunto das actuacións da Consellería de 

Política Social e Igualdade en materia de benestar destinadas á atención das persoas maiores en 

aplicación da Lei 13/2008, do 3 de decembro, e da Lei 39/2006, do 14 de decembro, entre elas, a  

ordenación, a planificación, a innovación estratéxica dos recursos sociosanitarios e a coordinación e 

a avaliación da súa actividade asistencial. En particular, ten encomendadas as funcións relativas ao 

fomento e á promoción de actuacións e medidas favorecedoras da plena participación das persoas 

maiores e persoas con discapacidade na sociedade e da mellora da súa calidade de vida, así como 

todas aquelas accións que faciliten a súa promoción, integración social e participación activa.

Segundo.- Identificación da entidade beneficiaria

A  Asociación  de  Persoas  con  Discapacidade  da  Mariña  Lucense  –  A  Mariña  COGAMI,  con  NIF 

G27105253, figura inscrita no Rexistro Provincial de Asociacións de Lugo co número 1989-745-1 e foi 

declarada de utilidade pública pola Orde da Consellería de Presidencia, Administracións Públicas e 

Xustiza do 31 de outubro de 2012. Así mesmo, figura inscrita como entidade de iniciativa social no 

Rexistro Único de Entidades Prestadoras de Servizos Sociais de Galicia co número E0119.

Entre  os  seus  fins  estatutarios  inclúese,  de  acordo  co  artigo  7.14  dos  seus  estatutos,  o 

desenvolvemento  de  programas  e  actividades,  dentro  do  ámbito  da  discapacidade,  dirixidos 

especificamente á atención das persoas maiores.

A Asociación de Persoas con Discapacidade da Mariña Lucense – A Mariña COGAMI é titular do 

Centro de Día  para Persoas Maiores  de Palmeiro Xove,  situado na urbanización Palmeiro-Veiga, 

Rigueira-San Miguel,  27879 Xove (Lugo),  inscrito no Rexistro Único de Entidades Prestadoras de 

Servizos Sociais de Galicia co número E-0119-C-003 e autorizado para trinta prazas.

Terceiro.- Necesidade da actuación

No marco do funcionamento ordinario do Centro de Día para Persoas Maiores de Palmeiro Xove 

desenvolverase  un  programa de  información,  valoración,  seguimento  e  orientación  das  persoas 

usuarias e das súas familias, promoción da autonomía persoal e apoio nas actividades da vida diaria.

O programa comprenderá tamén actividades de envellecemento activo, convivencia, participación 

social e relación coa contorna, así como actuacións de estimulación cognitiva, mobilidade adaptada, 

prevención de caídas, benestar emocional e prevención do deterioro asociado ao envellecemento.

A comarca da Mariña Lucense occidental conta cunha poboación aproximada de 25.439 habitantes, 

dos cales o 28,57 % ten 65 ou máis anos, segundo datos do Instituto Galego de Estatística. Esta 

estrutura demográfica,  marcada polo envellecemento progresivo,  o  descenso da natalidade e  a 

dispersión dos núcleos de poboación, incrementa o risco de soidade non desexada, illamento social e 

perda de autonomía persoal, o que pon de manifesto a necesidade de habilitar recursos asistenciais 

de carácter  diúrno e de proximidade que dean resposta ás necesidades da poboación maior  da 

comarca.

Cuarto.- Actuacións subvencionables

Terán  a  consideración  de  actuacións  subvencionables  as  actividades  de  atención  ás  persoas 

usuarias, promoción da autonomía persoal, envellecemento activo e prevención da dependencia que 

se desenvolvan no Centro de Día para Persoas Maiores de Palmeiro Xove e que se recollen no anexo.

As actuacións do programa estruturaranse nas seguintes áreas:

a) Información, valoración, seguimento e orientación das persoas usuarias e das súas familias.

b) Promoción da autonomía persoal e apoio nas actividades básicas e instrumentais da vida diaria, 

así como educación dixital e adquisición de hábitos saudables. 

c) Actividades de ocio, convivencia, animación sociocultural, participación comunitaria e relación coa 

contorna.

d) Actividades de estimulación, benestar e prevención do deterioro asociado ao envellecemento.

e) Apoio, información, orientación e formación ás familias e ás persoas coidadoras.

Só serán subvencionables os gastos de persoal que respondan de maneira indubidable á natureza 

das actuacións recollidas no anexo, que resulten necesarios para a súa realización e que se efectúen 

dentro do período comprendido entre o 1 de xaneiro e o 30 de novembro de 2026.

Quinto.- Interese público e social

O interese público e social da actuación vén dado pola finalidade das actividades previstas, dirixidas 

á atención integral das persoas maiores usuarias do Centro de Día para Persoas Maiores de Palmeiro 

Xove,  á  promoción  da  súa  autonomía  persoal,  ao  envellecemento  activo  e  á  prevención  da 

dependencia.  Trátase dun recurso de proximidade que permite  mellorar  a  calidade de vida das 

persoas maiores,  favorecer a súa permanencia no contorno habitual,  apoiar as súas familias ou 

persoas coidadoras e reforzar a rede de atención comunitaria da Mariña Lucense. 

Sexto.- Singularidade da actuación e xustificación da concesión directa

O carácter singular que motiva a concesión directa dunha subvención a través do presente convenio, 

por razóns de interese público e social, xustifícase nas características demográficas e sociais da 

Mariña Lucense, na cobertura actual dos servizos sociais públicos e na previsión de incremento da 

poboación maior que demandará nos vindeiros anos recursos asistenciais de proximidade.

A singularidade do proxecto fundaméntase nas seguintes circunstancias:

1. Responde a unha necesidade específica e claramente identificada na Mariña Lucense e na súa 

área  de  influencia,  derivada  da  demanda  de  atención  diúrna  e  de  programas  de 

acompañamento,  promoción  da  autonomía  persoal,  envellecemento  activo  e  apoio  ás 

persoas maiores.

2. Ten carácter comarcal ou supramunicipal, xa que poderá dar cobertura a persoas usuarias 

doutros concellos da contorna, favorecendo a coordinación territorial dos servizos sociais e 

o equilibrio na atención á poboación maior da comarca.

3. Permite  aproveitar  unha infraestrutura  sociosanitaria  xa  existente,  inscrita  e  autorizada, 

adecuándoa ás necesidades actuais da poboación maior e garantindo a súa integración na 

rede comarcal de atención social.

4. A actuación presenta tamén unha especial relevancia no contexto socioeconómico da Mariña 

Lucense, afectada pola redución da actividade industrial vinculada ao complexo de Alcoa. 

Esta situación limita a capacidade económica dos concellos da contorna para manter ou 

impulsar con medios propios novos programas e recursos de atención ás persoas maiores, 

nun territorio no que ao mesmo tempo medra a demanda de servizos de proximidade pola 

evolución demográfica e o envellecemento da poboación.

En consecuencia,  considérase xustificada a concesión directa da subvención, ao abeiro do artigo 

19.4.c) da Lei 9/2007, do 13 de xuño, de subvencións de Galicia, e do artigo 40 do Decreto 11/2009, do 

8 de xaneiro, polo que se aproba o seu regulamento de desenvolvemento, por concorrer razóns de 

interese público e  social  e  pola  dificultade de promover  unha convocatoria  pública  nun ámbito 

territorial comarcal delimitado.

Sétimo.- Financiamento

O  orzamento  total  do  programa  ascende  a  81.709,87  euros.  A  Consellería  de  Política  Social  e 

Igualdade  achegará  á  Asociación  de  Persoas  con  Discapacidade  da  Mariña  Lucense  –  A  Mariña 

COGAMI a cantidade máxima de 50.464,12 euros, destinada exclusivamente ao financiamento dos 

gastos de persoal necesarios para o desenvolvemento das actividades recollidas no anexo, con cargo 

á aplicación orzamentaria 2026.08.05.312E.481.1 e ao código de proxecto 2015 00492.

A achega da Consellería terá carácter de importe máximo, sen que poida superar o custo efectivo 

das actuacións subvencionadas nin financiar gastos distintos dos previstos no convenio e no seu 

anexo.

A entidade beneficiaria asumirá con medios propios ou con outros recursos a parte do custo do 

programa non cuberta pola achega da Consellería, por importe de 31.245,75 euros. En ningún caso o 

importe das subvencións, axudas, ingresos ou recursos obtidos poderá superar o custo total das 

actuacións.

Oitavo.- Vixencia, execución e xustificación

O  convenio  estenderá  os  seus  efectos  desde  a  súa  formalización  e  terá  vixencia  ata  o  31  de 

decembro de 2026.

Poderán ser  subvencionados os  gastos  de persoal  correspondentes ás  actividades do programa 

realizados desde o 1 de xaneiro de 2026 ata o 30 de novembro de 2026.

O prazo de xustificación total da subvención rematará o 10 de decembro de 2026. Os documentos 

acreditativos da liquidación das retencións do IRPF e das cotas á Seguridade Social liquidables con 

posterioridade poderán presentarse ata a primeira quincena de febreiro de 2027.

Por todo o exposto, considérase xustificada a formalización do convenio de colaboración entre a 

Consellería de Política Social e Igualdade e a Asociación de Persoas con Discapacidade da Mariña 

Lucense  –  A  Mariña  COGAMI  para  o  financiamento  de  actividades  de  información,  valoración, 

seguimento e promoción da autonomía persoal no Centro de Día para Persoas Maiores de Palmeiro 

Xove no exercicio 2026.

Santiago de Compostela, na data da sinatura dixital.

O director xeral de Maiores e Atención Sociosanitaria

Antonio Acevedo Prado

